
Na’ura mai kwalwa ta zama gama-gari a wannan zamani na mu.  Don haka neman ilmi kan yadda ta ke aiki da kuma iya aiki da ita ya zama wani babban muhimmin abu a wannan karnin.  Kadan daga cikin fa’idodin sanin ilmin na’ura mai kwalwa su ne:
1. Tafiya da zamani
2. Adanin kasidu da kundaye
3. Sadarwa
4. Cinikayya
5. Karewa da kuma yada Musulunci

Tafiya da zamani
Kamar yadda na ambata, na’ura mai kwalwa ta zama ruwan-dare a ko ina a wannan zamani na mu.  Akwai su a ma’aikatu, akwai su a shagunan cinikayya, akwai su kuma a makarantu da gidaje.
Saboda haka ne neman ilmi kan na’ura mai kwalwa ya zama cikin matakan farko na ilmi da a ke bukata a wannan zamani kamar yadda a ke bukatar iya karatu da rubutu.  Ga dalibai da wanin su ma su neman aiki kuwa, babu makawa ga samun takardar shaidar sanin makamar aiki da na’ura mai kwalwa.


Adanin Kasidu da Kundaye
Idan a ka lura da kyau za’a ga cewa keken rubutu da ake amfani da shi a shekarun baya ya kusa bacewa.  Na’ura mai kwalwa ce kuma ta zama makwafin shi.  Ita wannan na’ura ta saukaka yadda mutum zai iya buga Kasidu da Kundaye da kuma yadda za’a iya adana su cikin sauki.
Da zarar ka buga Kasida ko Kundin da ka ke son adanawa, ka na iya taskace shi a cikin nau’rar ita kan ta, ko a cikin faifan CD, ko a cikin alkalamin Flash ko kuma a cikin Duniyar Gizo (watau Internet).

Sadarwa
Kamar yadda keken rubutu ya kusa bacewa a wannan marra ta mu, haka ma za’a lura cewa na’urar aika sakon tangaraho ta kusa bacewa.  Wannan ya faru ne saboda sabbin hanyoyin sadarwa da ilmin na’ura mai kwalwa ya haifar. 
Akwai hanyoyin sadarwa da dama ta Internet.  A na iya aikawa da sakonni a rubuce ko kuma sakonni na murya inda ma za ka iya ganin wanda ka ke magana da shi kai-tsaye.  Bugu da kari kuma ka na iya lika Kasida ko Kundi tare da sakon rubuce da za ka aika ma abokin sadarwar ka.
Duk wadannan sabbin hanyoyin sadarwa ne da cigaban kimiyya da fasahar na’ura mai kwalwa su ka kawo.  Za kuma a iya amfanuwa da wadannan sabbin hanyoyi ne kawai idan an ilmantu da sanin makamar aiki da wannan na’ura mai albarka.

Cinikayya
Wata babbar kafa da ci gaban ilmi da fasahar na’ura mai kwalwa ya haifar it ce yin ciniki a duniyar Gizo.  Ma’ana ita ce a na iya yin saye da sayarwa ta Yanar Gizo ba tare da mutum ya bar inda ya ke ba.
Ko da ba ka saya ko sayar a duniyar Gizo ba, watakila ka gudanar da harkokin kudi ta Yanar Gizo.  Bankuna da dama yanzu su na ba da damar mutum ya gudanar da harkokin banki, kamar tura kudi daga asusun ka zuwa asusun wani, ta yanar Gizo.
Duk wadannan dai hanyoyi ne da ke saukaka rayuwa ga wanda ya ilmanci lamarin.  Allah Ya sa mu dace, amin.

Karewa da kuma yada Musulunci
Ita dai Yanar Gizo (Internet) wani fage ne na kowa da kowa, mutanen kirki da wasun su.  Kowa na da ‘yancin ya baje kolin shi ga ma su saye/gani.  Saboda haka idan ka ziyarci wannan fage, za ka samu abubuwan kirki da na assha.
A matsayin mu na Musulmi wannan wani kalubale ne kuma wata da ma ce gare mu mu yi amfani da wannan fage wajen kare addinin mu da mutuncin mu ta wani bangaren.  Ta wani bangaren kuma wata da ma ce gare mu domin yada addinin mu ga wadanda su ka jahilce shi.
Alhamdu lillahi, Musulmai a ko ina cikin duniya sun dauki wannan kalubale da kuma wanna dama wajen kare Musulunci da kuma yada Musuluncin.  Don haka za ka samu manziloli da dama kamar yaka (a kan Musulunci da Musulmni) a cikin Yanar Gizo:
· Al-Qur-ani, Littaffan hadisai da fikihu da fassarori
· Tambayoyi da amsoshi kan Musulunci
· Fatawa a Musulunci
· Kira’o’in Al-Qur’ani na makaranta (don saurare kai-tsaye)
· Khubutobin Juma’a
· Raddi ga jahilai da zindigai kan Musulinci

Alal hakika, ‘yanuwa Musulmai da dama su na bada gudunmowar su gwargwadon hali kan kare Musulunci da kuma yada shi a  fagen Internet.  Ya kamata mu ma mu bada ta mu gudunmowar.  Farkon damarar bada ta mu gudunmowar ita ce neman ilmi kan wannan na’ura mai kwalwa domin duk wadannan ayyuka da na zayyana ta hanyar na’ura mai kwalwa ne a ke gudanar da su.
Allah ya ba mu ikon himmatuwa, amin.

Cikawa
A cikin wannan takaitaccen jawabi nawa, na dan gutsuro kadan daga cikin mahimmancin samun ilmin na’ura mai kwalwa da kuma yin tsokaci kan wasu daga cikin fa’idodin da samun wannan ilmin kan haifar.
Don haka ina fata za mu kara zage damtse domin rungumar wannan mahimmin bangare na ilmin zamani da muhimmanci domin tafiya da zamani.  Wannan zai taimaka ma na, da ikon Allah, kara cin ribar duniya da kuma Karin guzurin gobe kiyama.  Allah Ya sa mu dace, amin.
Masu assasa wannan ilmi kuma, mu na rokon Allah ya karbi gudunmowar su a matsayin jihadi a bisa tafarkin Allah, Ya kuma ba su ladan yin jihadin, amin.
Daga karshe, ina rokon Allah ya albarkaci wannan taro na mu, ya maida kowa gidan shi lafiya, ya kuma sanya mu cikin mafifitan bayin shi duniya da lahira, amin.
Wassalaamu alaikum wa rahmatullahi wa barakatuhu.

